Ræða KLM á stofnfundi opinbers hlutafélags um rekstur Keflavíkurflugvallar og Flugstöðvar Leifs Eiríkssonar 26. júní 2008
Fundarstjóri, góðir fundarmenn og gestir
Í dag stofnum við opinbert hlutafélag um rekstur flug- og þjónustustarfseminnar hér á Keflavíkurflugvelli og sameinum krafta Flugmálastjórnar Keflavíkurflugvallar og Flugstöðvar Leifs Eiríkssonar. Með hinu nýja félagi er lagður grundvöllur að ákveðnum sóknarleik til þess að komast í efsta riðilinn í hinni sífelldu úrslitakeppni um markaðinn. Við ætlum okkur toppsæti í þessari deild og það tekst með því góða og vel þjálfaða liði sem þið eruð. (Við treystum því líka að dómararnir verði sanngjarnir).
Eins og þegar er kunnugt er með lögum sem samþykkt voru á Alþingi í lok maí heimilt að sameina í opinberu hlutafélagi rekstur Flugmálastjórnar á Keflavíkurflugvelli og Flugstöðvar Leifs Eiríkssonar. Það eitt og sér gefur færi á margháttuðum breytingum og endurskipulagningu á yfirstjórn allrar starfseminnar á Keflavíkurflugvelli. Þar á ég við þjónustu, viðhald og uppbyggingu flugvallar og sömuleiðis rekstur og þjónustu flugstöðvar og uppbyggingu hennar. Þetta skapar tækifæri til meiri skilvirkni og hagkvæmni en verið hefur. Við einföldum með öðrum orðum stjórnkerfið.
Starfsemi flugvalla er fjölþætt og flókin. Flugvöllur er heimur út af fyrir sig en hann er líka samgöngumiðstöð og tengill fyrir umhverfi sitt við umheiminn. Vegna legu Íslands og þar með Keflavíkurflugvallar á mörkum tveggja heimsálfa er hér þjóðbraut hundraða flugvéla sem fara hjá garði á degi hverjum. Snjallir frumkvöðlar í viðskiptum og markaðssetningu hljóta að geta fundið ástæðu til að eiga erindi við þá sem fara um norðurslóðir. Hér er allt til alls í þjónustu og viðskiptum við farþega, frakt og tækni og ekki þarf að minna á það sem land og þjóð býður gestum og gangandi. 

Með hinu nýja rekstrarumhverfi á gamla varnarsvæðinu hér á Keflavíkurflugvelli verður einnig hægt að að skapa til frambúðar samstarfsvettvang ríkis og sveitarfélaga um þróun og atvinnuuppbyggingu á svæði Keflavíkurflugvallar. Hugað verður að þessu atriði í sambandi við umbreytingu á Þróunarfélagi Keflavíkurflugvallar ehf. með beinni eignaraðild sveitarfélaga og aðkomu hins nýja flugvallarfélags. Nýja félaginu verður heimilt að standa að stofnun annarra félaga og fyrirtækja og gerast eignaraðili í þeim. Ég legg sérstaka áherslu á þetta atriði og þann möguleika að margir aðilar sameinist um að nýta þau nýju tækifæri sem liggja við fætur okkar. Hér má einnig undirstrika að mikilvægt er að friður sé á vinnumarkaði þegar við leitum samstarfs við innlenda sem erlenda fjárfesta um nýja atvinnustarfsemi.
Við eigum að hugsa stórt í þessu sambandi. Við eigum að kynna Keflavíkurflugvöll og nágrenni sem stað fyrir ferðamenn til að staldra við í lengri eða skemmri tíma, slaka á og njóta þjónustu á heimsmælikvarða á ferð sinni yfir Atlantsála. Vísir að þessu er kominn, til dæmis með Bláa lóninu. Og meira er hægt að gera. Ljóst er að brottför hersins og fyrirhugaðar breytingar opna á fjölmörg ónýtt tækifæri til nýsköpunar. Hafa verður í huga að flugvöllurinn og nærsvæði hans eru með eitt stærsta ónýtta landsvæði í kringum alþjóðaflugvöll í Evrópu – þ.e. um 8.700 hektara lands. 

Flestir flugvellir í Evrópu eru þjakaðir af takmörkunum sem leiðir af nálægð við ört vaxandi þéttbýli sem takmarkar vöxt þeirra. Keflavíkurflugvöllur, mitt á milli Evrópu og Ameríku, er með gnótt af landsvæði til uppbyggingar, harðduglegt og vinnufúst fólk í næstu byggðum og styrka innviði í flugbrautum, flugstöð og sérhæfðu starfsfólki. Þetta er einstakt. Flugvallarsvæðið hefur þannig alla burði til að verða segull fyrir uppbyggingu og þróun nýrrar atvinnustarfsemi sem verður lyftistöng fyrir Suðurnesin og landið allt.
Mér finnst sérstök ástæða til að staldra við þetta atriði núna þegar blikur eru á lofti í efnahagsmálum. Erfiðleikar steðja að flugrekstri og tengdri þjónustu víða um heim og íslensk fyrirtæki fara ekki varhluta af því. Við höfum heyrt fréttir um samdrátt hér. Við vonum að slíkt verði aðeins tímabundið en einmitt þess vegna er áríðandi að við nýtum þau tækifæri til þróunar og útvíkkunar á starfseminni hér sem nýjar aðstæður bjóða uppá.

Í heimsókn minni hingað síðla vetrar minntist ég á réttindi starfsmanna á þessum tímamótum. Ég vil endurtaka hér að við þessa breytingu fer réttarstaða þeirra eftir starfsmannalögum og ákvæðum aðilaskiptalaga svo sem verið hefur í hliðstæðum tilvikum. Réttindi og skyldur samkvæmt ráðningarsamningi færast til hins nýja félags og virða skal áfram launakjör og starfsskilyrði samkvæmt kjarasamningi þar til hann rennur út eða nýr samningur tekur við.

Góðir fundarmenn og gestir.

Framundan er breytinga- og undirbúningstími. Stjórn hlutafélagsins sem hefur verið skipuð mun taka við keflinu. Hún þarf að eiga gott samstarf og samskipti við fjölmarga aðila og einstaklinga á þessari vegferð og það er áríðandi að undirbúningurinn sé vandaður og takist vel. Ég óska stjórninni velfarnaðar í viðamiklu starfi og óska henni og öllum starfsmönnum til hamingju með daginn.

